
UUM ONLINE: Profesor dari Pusat Pengajian Pengurusan pelancongan, Hospitaliti dan Acara (STHEM), 
Prof. Dr. Azilah Kasim diberi penghormatan untuk menyampaikan ceramah tentang Research Impact pada 
program Researcher Unbound anjuran National University of Singapore (NUS), baru-baru ini. 
 
Beliau yang merupakan finalis dalam pertandingan Research Impact telah dijemput Emerald Publishing di 
program berkenaan bagi menekankan pentingnya kepada penyelidik untuk memastikan bahawa hasil 
penyelidikan mereka tidak berakhir dengan penerbitan semata-mata dan tidak digunapakai oleh penyelidik 
lain mahupun komuniti setempat sebagai bahan rujukan dan panduan.  
 
Menurut Pengarah Pusat Kajian Langkawi International Tourism and Hospitality (LITH) itu, pemilihan beliau 
sebagai finalis dan penceramah jemputan oleh Emerald Publishing adalah merupakan penghargaan 
kepadanya secara peribadi dan juga UUM di peringkat antarabangsa.  
 
Program Researcher Unbound itu turut menjemput Senior Editor Emerald Publishing iaitu Sharon 
Parkinson dari England untuk bersama-sama kongsi pengalaman dan ilmu beliau mengenai impak 
penyelidikan dengan para penyelidik dari NUS.  
 
Sharon berkata, cabaran terkini untuk pada penyelidik ialah untuk memastikan bahawa penyelidikan 
mereka berimpak tinggi kepada satu-satu sasaran komuniti agar hasil penyelidikan menjadi lebih bererti 
dan berguna.  
 
Katanya, penyelidik perlu memastikan hasil penyelidikan mereka mempunyai impak terus (direct impact)
yang jelas ataupun sekurang-kurangnya dirujuk oleh penyelidik lain bagi tujuan perkembangan ilmu.  
 
Beliau juga bercakap mengenai Plan S atau penerimaan secara global konsep penerbitan Open Access
bagi memastikan hasil penyelidikan boleh dibaca dan dirujuk oleh umum secara percuma dan seterusnya 
mempunyai impak yang tinggi kepada masyarakat di peringkat global. 

